Прокоплöн чуйдöд
Öдйö и пуис миян лязгайным. Ёгор пöль содтiс сэтчö лук, йöв да сола ва, пуöдыштiс нöшта недыр да босьтiс пöртсö би весьтысь. Ме вайи паньяс, нянь да бекöр, Ёгор пöль чöвтic лязгайсö бекöрас. Чирсiс сэтчö вотöм турун корсö. Сэтшöм чöскыд вöлi тайö сёяныс, некор на татшöмсö эг панявлы... 
Но и Жысь Ёгор! Ставыс кö татшöмöн вöлiны. Ме сёйыштi лязгайсö, да сэтчö локтic кутшмкö морт, тыдалö, Ёгор пöльлöн ёртыс. Пöль сылы сетiс ассьыс паньсö, а ме сыланьö вештi ассьым бекöрöс.

Прокö, кыдз шуис тайö мортсö Ёгор пöль, кыскис вöнь увсьыс важ воропа черсö, чöвтiс юркышöдсö да пуктiс шондi водзас Лапъя бокö. Сэсся пöрччис вöньсö да сэтчö жö пуктic.

Гимнастёрка дорнас чышкис кузь ныра чужöмсö да вöлись пуксис пызан сайö. Тыдалö, сiйö вöлi тшыг, жагöника сёйис пиньтöм морт моз, кöть эськö эз на и пöрысь вöв.

– Ок и чöскыд, Ёгор,– паньсö нюлöмöн кайтic Прокö да пуктiс сiйöс бекöрас.– öнi тэ менö куритöд. Тэнад, гашкö, важ табакыс на эм?

– Выльыс эз на быдмы да,– висьталiс Ёгор.

– Видза на важсö кисетын.

– А ме выльсö нин чепляла, но турун – турун и эм. Прокоп видзöдлiс ме вылö да юалic Ёгор пöльлысь:

– Кинлöн тайö зонкаыс? Абу-ö Васькаыдлöн пиыс?

– Сылöн и эм.

– Вачкисьö... Кыдзи тэнö шуöны, мужик?

– Петяöн.

– Гижö-ö айыд?

– Тшöкыда гижö. Разведчик сiйö.

– Сьöкыд разведчикнад,– ышловзис Прокоп.– Но Васька вежöра да визув, пельк. Некытчö оз вош ciя. Коркö армияын öтлаын на служитлiм, тöда айтö... Ме öнi разведкаын жö вöлi, сöмын тай со нинкöмъяс тшöктicны кыны. 
– Бара кыан? – юалiс Ёгор.

– Сельпокöд сёрнитчим, договор вöчим. Сюрс гоз кöсйыси кыны. Джынсö сетi нин. Бара на мича кыдз пусö корся, дзикöдз нин менам важ сюмöдыс бырис.

– А юрыд оз нин вись?

– Висьтöг оз ов ранитчöмыс? Но шыблалан висьöмсьыс мынi.

– Ме тай шуи: мися, ю сулöдöм турунъяссö, кокньöдас.

Пыр ю... Сюмöдтö татысь он аддзы.

– Гавкамысын кыдз пу-мöд эм. Сэтысянь и локта. Со тай кульыштi неуна.– Сэтысь öнi кодкö пуяссö пöрöдалiс...

– Петяыс. Мöс вöлi тöрыт сэтчö сибдöма да öдва абу джагалö ма.

– Видзöдi ме. Но и песöма жö черокнас эта кыза пусö.

– Шань пиукыс,– ошкис менö Ёгор пöль.

– Востер, тыдалö. И Гавкаыслысь паличсö кыскöма,– висьтасис Прокоп.

– Но-о? Видзöд-тö! А меным эз и висьтась... Тайö збыль лоö, Петю?

– Збыль,– öшöдi ме юрöс,– но зарниыс сэн абу, сöмын прöстöй изъяс...

– Ноко висьтась, кыдзи вöлi,– тшöктic Ёгор пöль.

Ме ставсö кыдз вöлi висьталi, но кыдз мöскысь повзьылöм йылысь нинöм эг казьтыв.

– Висьöлыс гусялiс,– клопвачкис пидзöс кузяыс Ёгор пöль.

– Некин эз гусяв, абу сэнi паличыс,– висьталiс Прокоп.– Кывлi пöрысь йöзсянь, Дзодзöг кулигаын пö паличыс.

Кöнджык, ог тöд, но сэтöн пö, шуöны...

– Сiйö и эм, мый перйис кодкö нин,– эз сетчы Ёгор пöль,– но, ме тай шуа, Висьöлыс эз сет. Со кывзы, мый коркö öти морткöд лоис...

